
Dell'Aneide Canto vi.





69.




A na tana de fierro se vedeva
Tezifone co Aletto, e co Megera:
Compagnia la Descordia le teneva,
Che de vipere havea la capellera.
Da ccà, e da llà li ramme suoje stenneva
N’urmo assai gruoso; e llà (si è cosa vera)
Tutte li suonne chiù sproposetate
Stanno sotta le frunne ammasonate.




70.




Pigliare te farria la semmentella
De tanta mostre chella orrenna faccia:
Nce sò Centaure, e Scella co Carella,
E lo gran Briareo co ciento vraccia.
Sbruffa venino a chesta parte, e a chella
Lo Dragone da Lerna, che ammenaccia
Co sette capo, e comme a cemmenera
Vommeca fummo, e fuoco la Chemera.




71.




Nce stavano l’Arpie co li Gorgune,
E chillo, ch’hà tre cuorpe, Gerione;
Contra de tanta brutte mascarune
Apponta Anea spantato lo spatone.
Disse la vecchia: cossì Babiune
Te voi pigliare ’mpaccio, ò mio Patrone!
Vuoi ferire na meuza? io l’haggio ditto,
St’ombre sò senza cuorpo; passa, e zitto.




72.




Arrivano ’a la via pe dove passa
Acaronte co l’acqua assaje fetente.
Dintro a Cocito pò trovola, e grassa
Pe la lotamma, sbocca la corrente.
Co la varchetta soa passa, e repassa,
Ca nc’hà fatto lo naso, e non ne sente
Lo gran fieto, Caronte spanta Ciaole,
Che hà na facce chiù verde de li caole.

